
Talba

MINUTI

Il-Minuti tal-Laqgħa Nru. 12 li saret fit-12 ta’ Lulju, 2004  ġew konfermati

  THE CHAIRMAN (Onor. Jason Azzopardi):  L-ewwelnett nixtieq nifraħ lill-Onor.  Michael Frendo għall-kariga li assuma.  Din hija l-ewwel laqgħa ta’ dan il-kumitat li l-kollega tagħna qiegħed jattendi minn mindu assuma l-kariga ta’ ministru ta’ l-affarijiet barranin u ninsab persważ li l-attenzjoni u l-importanza li dejjem ippresta -  naturalment kulħadd jaf li l-Onor. Frendo għamel żmien mhux ħażin bħala president ta’ dan l-istess kumitat - se tgħin  biex naħdmu bi fluwidita’ aktar u mpenn akbar.  Dan stajna narawh anke mil-laqgħa li kellna miegħu l-ġimgħa l-oħra meta stedinna bħala kumitat għal laqgħa uffiċjali fil-ministeru tiegħu, u ta’ dan nirringrazzjawh.

Għall-formalita’ nixtieq nistaqsi lill-Ministru jekk wasallux it-transcript ta’ l-aħħar laqgħa li kellna dwar il-presentation fuq l-EU coastguard agency.  

  ONOR. MICHAEL FRENDO (Ministru ta’ l-Affarijiet Barranin): Iva, wasalli.  Grazzi.  

THE CHAIRMAN: Xtaqt nirrapporta li l-call for applications għall-mili ta’ postijiet ta’ committee clerk mal-kumitati parlamentari għalqet il-ġimgħa l-oħra, waqt  li s-sejħa għal applikazzjonijiet għall-post ta’ research analyst ma’ dan il-kumitat għadha miftuħa. Nitlobkom tinnotaw ukoll li ż-żjara li se nagħmlu fiċ-Ċina hija skedata għall-aħħar għaxart ijiem ta’ Marzu tas-sena d-dieħla u dwar dan jien diġa` għamilt kuntatt ma l-Ambaxxatur Ċiniz.  

Irrid ukoll navża li għal-laqgħa tal-lejla tlabt lill-Parlament jistieden lill-ħames membri parlamentari Ewropej,  pero’  peress li għada se jkun hemm is-seduta storika tal-ħatra tagħhom ovvjament ma setgħux ikunu preżenti. Pero’ jiena ħadt l-inizjattiva biex l-MEPs jibqgħu jiġu mistiedna jattendu għal kull laqgħa li jkollna.

Ikun tajjeb ukoll li ninforma lill-kumitat li waslu l-ewwel żewġ issues tal-European Foreign Affairs Review li jiena kont tlabt biex il-Parlament jabbona fih u m’għandix dubju li Miss Abela se tara li  dawn jitpoġġew għad-dispożizzjoni tal-membri. Se jkun hemm reġistru żgħir fl-Uffiċċju tal-Clerk ħalli kulmin irid, ikun jista’ jagħmel użu minn dawn ir-rivisti, naturalment wara li jkun iffirma għalihom biex ovvjament ikun hemm speċi ta’ kontroll fuq l-użu tagħhom. 

Nista’ ngħidilkom ukoll li wara talba li għamilt il-ġimgħa l-oħra, l-aġenda tal-kumitat ta’ skrutinju se tibda tkun fuq il-website tal-Parlament u minn din il-ġimgħa se jibda jkun hemm ukoll reġistru tal-pipeline acquis fuq l-istess website.  B’hekk kulħadd ikun jaf  ix-xogħol li qed isir fil-kumitat ta’ skrutinju fi ħdan dan il-kumitat.  

Issa, without any further ado, ngħaddu għall-ewwel item ta’ l-agenda, cioe’  preżentazzjoni mill-Onor. Michael Frendo dwar il-European Defence Agency.  


EUROPEAN DEFENCE AGENCY

  THE CHAIRMAN: L-Onor. Leo Brincat

  ONOR. LEO BRINCAT: Sur President, jekk m’hawnx oġġezzjoni xtaqt nagħmel statement qasir. 

  THE CHAIRMAN: Ma nara li hawn ebda oġġezzjoni.  

  ONOR. LEO BRINCAT: Għalkemm bħala kortesija aħna l-membri ta’ l-oppożizzjoni se nattendu għall-preżentazzjoni tal-lejla, inħossu li rridu nipprotestaw formalment dwar il-fatt li l-presentation qiegħda ssir wara li Malta ssieħbet fil-European Defence Agency u mhux qabel ma ġiet implimentata d-deċiżjoni formali tal-kabinett.   Aħna nħossu li dan is-sehem huwa żejjed, barra minn loku u anke jmur kontra l-ispirtu kostituzzjonali ta’ pajjiżna, kif ukoll kontra l-politika tagħna ta’ newtralita` kif ikkonfermata mill-konferenza ġenerali straordinarja tal-Malta Labour Party tal-ħarifa li għaddiet.  

Aħna nemmnu li għalkemm is-sehem tagħna fl-aġenzija għalissa jista’ jkun wieħed limitat, bl-approvazzjoni tas-sehem ta’ Malta f’din l-aġenzija inkunu qed nagħtu blank cheque lill-Gvern Malti u lil dawk il-gvernijiet li għad iridu jiġu.  Din hija aġenzija li għad trid titwieled u tiżviluppa l-parametri tagħha tul is-snin, fejn l-istess jista’ jsir mir-rwol tal-gvernijiet Maltin fi ħdanha fis-snin li ġejjin.  Għaldaqstant f’isem il-grupp parlamentari Laburista qed nagħti notice formali li appena jitla’, gvern Laburista ġdid joħroġ lil Malta minn din l-aġenzija.  

  THE CHAIRMAN:  Grazzi.  Insejjaħ issa lill-Ministru.

  ONOR. MICHAEL FRENDO:   Sur President, ċertament qegħdin f'forum parlamentari u wieħed dejjem irid jirrispetta l-opinjoni tal-kollegi għar-rigward ta’ x’jaħsbu  dwar il-politika ta’ pajjiżna. Pero’ ngħid biss li d-deċiżjoni li ħa l-gvern li Malta tipparteċipa fl-Aġenzija Ewropea ta’ Difiża ma rridux  niddramatizzawha. 

Jista’ jkun li hawn min qed jaqra ħafna iktar fl-isem ta’ l-aġenzija milli attwalment jirrealizza x’inhuma l-funzjonijiet ta’ l-aġenzija nnifisha. Dan il-proġett li Malta qed tipparteċipa fih huwa proġett li l-istati membri nfushom se jsawru matul iż-żmien.  F’dan l-istadju rrid ngħid li l-isem oriġinali ta’ din l-aġenzija kien: An Agency in the field of Defence Capabilities Development, Research, Acquisition and Armaments. Huwa importanti li dan il-kumitat ikun informat sewwa, anke għaliex dehru rapporti fl-istampa li m’humiex korretti u anke jagħtu impressjoni ħażina. 

Fil-verita’, apparti d-Danimarka, il-pajjiżi kollha ta’ l-Unjoni Ewropea wrew l-intenzjoni tagħhom li jipparteċipaw f’din l-aġenzija.  Id-Danimarka għandha mniżżel fit-trattati li hija ma tridx li tieħu sehem fl-ebda politika ta’ difiża, pero’ nafu wkoll li d-Danimarka hija membru sħiħ tan-NATO u allura din mhijiex kwestjoni ta’ newtralita`.  Nista’ ngħidilkom li l-Irlanda, l-Isvezja, l-Awstrija u l-Fillandja,  kollha pajjiżi newtrali dawn, huma membri ta’ l-Aġenzija Ewropea ta’ Difiża.  Naħseb li dawn il-fatti jitkellmu waħedhom għaliex dawn huma pajjiżi li jgħożżu  l-kunċett tan-newtralita`. 

Irrid ngħid ukoll bl-iktar mod ċar li Malta żżomm mal-linja tagħha ta’ pajjiż newtrali skond il-Kostituzzjoni, u l-gvern, li wera l-intenzjoni tiegħu li se jipparteċipa fl-Aġenzija Ewropea ta’ Difiża, bl-ebda mod m’hu qed ibiddel il-politika tiegħu għar-rigward ta’ x’titlob il-Kostituzzjoni, għax bl-ebda mod m’hemm xi problema li timpinġi fuq in-newtralita’ u n-non-allinjament ta’ Malta.  Fil-fatt, meta l-gvern ġie biex jagħmel dan talab ukoll il-parir ta' l-avukat ġenerali biex jassigura li din hija wkoll xi ħaġa li assolutament m’hijiex ta’ diffikulta’ mil-lat kostituzzjonali.    Jien hawn għandi kopja tal-parir ta' l-avukat ġenerali u m’għandi l-ebda diffikulta’li npoġġi dan id-dokument fuq il-mejda biex anke jkun available għall-istampa,  u hekk  wieħed ikun jista’ jikkonstata li fil-verita’ l-affarijiet mexjin b’mod sistematiku u li m’hemm xejn li b’xi mod jista` jimpinġi fuq in-newtralita` u n-non-allinjament ta’ Malta.  

Irrid nenfasizza li din l-aġenzija m’hijiex xi blokk militari jew xi organizzazzjoni militari,  assolutament le. Fil-verita` din hija joint action li qed tittieħed mill-istati membri nfushom. Fil-fatt, fir-rapport tal-Council Joint Action on the Establishmnet of a  European Defence Agency datat 5 ta’ Lulju, 2004 jingħad li - 

 “The mission of the agency is to support the Council and the Member States in their efforts to improve the EU’s defence capabilities in the field of crisis management and to sustain the ESDP as it stands now and develops in the future.”.

Sur President, jiena naħseb li kien ikun ħażin kieku Malta kienet tkun the odd country out f’dan l-istadju u ma tipparteċipax u ma jkollhiex il-possibbilta’ li hi stess issawwar kif se tiżviluppa din l-aġenzija.  Fil-verita’, flimkien mal-pajjiżi l-oħra kollha membri ta’ l-Unjoni, li allura jinkludu l-pajjiżi newtrali ta’ l-Irlanda, l-Isvezja, l-Awstrija u l-Fillandja, Malta tista’ wkoll tara li din l-aġenzija fil-fatt twettaq ix-xogħol tagħha mingħajr l-ebda preġudizzju għad-dritt u s-sovranita’ assoluta tal-pajjiż f'materja ta' difiża.  Fil-fatt din ukoll tissemma fl-istess rapport li jitkellem dwar il-missjoni ta’ l-aġenzija, fejn f’ subparagraph (2) ta' article 2 tad-dokument innifsu jingħad hekk:

“The agency’s mission shall be without prejudice to the competency of Member States in defence matters.”.  

L-areas prinċipali ta’ kompetenza ta’ l-aġenzija huma fid-development of defence capabilites in the field of crisis management; promotion and enhancement of European armaments cooperation; working to strengthen the European defence industrial and technological base for the creation of an internationally competitive European Defence Equipment Market, and enhancement of the effectiveness of European Defence Research and Technology.  Issa f’ħafna minn dawn l-areas, l-element li jimpinġi fuq Malta mhuwiex qawwi għaliex naturalment aħna la għandna  industrija ta’ l-armamenti u lanqas bażi teknoloġika għal din l-industrija ta’ difiża. Pero’ defence research and technology jista’ jfisser ukoll issues ta’ training u  naħsbu li dan jista’ jkun ukoll utli għall-armata Maltija, fis-sens  li tkun taf x’inhu għaddej u allura bħala pajjiż ikollok influwenza fuq il-kwestjoni ta’ l-armonizzazzjoni ta’ l-armamenti li jistgħu jintużaw minn diversi armati.

Il-kabinett ħa din id-deċiżjoni biex Malta tipparteċipa f’din l-aġenzija għaliex fehem li huwa ta’ benefiċċju għal pajjiżna għax ikun jista’ jaqsam l-esperjenza u anke jitgħallem mill-esperjenza ta’ ħaddieħor, ikun jista’ ukoll  jinvolvi ruħu, fejn hu possibbli, fir-riċerka u żvilupp teknoloġiku u jara wkoll x’esperjenza wieħed jista` jieħu f’dik li hija kapaċita’ ta’ difiża in the field of crisis management.   Fil-fatt anke l-attorney general meta jitkellem fuq kompatibilita` ma` artiklu 1 (3) tal-Kostituzzjoni, waqt li jgħid li mhijiex deċiżjoni tiegħu jekk Malta tipparteċipax jew le f’din l-aġenżija – ċertament dik deċiżjoni politika - fuq il-punt legali jgħid li hu jħoss li meta tipparteċipa f'din l-aġenzija mhux talli ma tippreġudika xejn, talli dan jista' jkun ta’ kontribut biex Malta taħdem iktar għall-paċi, is-sigurta` u l-progress soċjali fost in-nazzjonijiet, għax li  tkabbar il-kapaċita` ta' crisis management jista` jkun ta'  benefiċċju biex wieħed isaħħaħ il-paċi u s-sigurta` fid-dinja.
Sur President, irrid ngħid ukoll li aħna bħala gvern se nkunu qegħdin insegwu bir-reqqa kollha kif se tiżviluppa din l-aġenzija, u naturalment fil-mumenti u fil-livelli kollha rridu nissalvagwardaw il-klawsoli kostituzzjonali ta' pajjiżna. Irridu nassiguraw li fl-ebda stadju ma jkun hemm xi diffikulta` jew xi preġudizzju għall-istatus ta' newtralita` ta' pajjiżna.  

THE CHAIRMAN:  Filwaqt li nirringrazzjak għall-intervent tiegħek, jekk fhimt sew inti għamilt riferenza u kont qed taqra mill-Council Joint Action document, hux hekk?  

  ONOR. MICHAEL FRENDO:  Dan huwa available fuq l-internet, pero` nista' npoġġi kopja tiegħu fuq il-mejda għall-użu ta' l-Onor. Membri.  

THE CHAIRMAN:  Grazzi ħafna.  Aktar kummenti?  L-Onor. Bartolo.

  ONOR. EVARIST BARTOLO: Għandi mistoqsija marbuta kemm ma' dak li qal il-Ministru u kemm ma' punt li għamel riferenza għalih l-attorney general.  F’article 2 tal-Council Joint Action on the establishment of a European Defence Agency jingħad hekk: 

"The mission of the agency is to support the Council and the Member States in their efforts to improve the EU’s defence capabilities in the field of crisis management and to sustain the ESDP as it stands now and develops in the future."

Il-parti li tinkwetani hija l-aħħar biċċa ta’ dan il-paragrafu fejn qed jingħad “to sustain the ESDP” mhux biss "as it stands now" imma anke "as it develops in the future".  Dik qed naraha open-ended iżżejjed għax tista' tfisser li jekk 'il quddiem l-ESDP tiżviluppa f'ċerta direzzjoni, il-membri jkunu obbligati li jieħdu sehem fid-defence policy ta' l-Unjoni Ewropea - issa mhux qed nitkellmu biss fuq how to reinforce cooperation, fejn  min irid jieħu sehem u min irid jibqa' barra – u għalija dak il-commitment jippreġudika l-obbligi kostituzzjonali tagħna ta’ newtralita`.  

THE CHAIRMAN: Il-Ministru.

  ONOR. MICHAEL FRENDO:  Għar-rigward tal-wording innifsu naqbel ma' l-Onor. Membru. Fil-verita' din tħares lejn il-futur u la qed tħares lejn il-futur ma tistax biex ngħid hekk tinkwadraha fil-mument u tikkristallizzaha. Pero' jiena ma nħossx li hija ta' preġudizzju għar-rigward tal-Kostituzzjoni tagħna għaliex aħna dejjem qegħdin in control. L-importanti hu li l-ewwelnett wieħed jara li din hija politika li waqt li qed tiġi żviluppata, aħna għandna l-għażla tagħna nipparteċipawx fiha jew le, u barra minn hekk, din hija dejjem a coalition of the willing.   Din kienet ukoll xi ħaġa li jiena ħarist lejha u nħoss li mhijiex ta' preġudizzju għalina kostituzzjonalment għax għandna l-kontroll tagħha.  

Irrid ngħid ukoll, għax huwa importanti wkoll li nifhmuha, li aħna fil-European Defence Agency qed nitkellmu fuq proġetti.  Jiġifieri aħna rridu nagħżlu wkoll nidħlux fi proġett partikolari jew le.  Jiġifieri anke jekk hemm proġett li ħaddieħor iħoss li għandu jidħol fih u aħna ma naħsbuhiex bħalhom, nistgħu noqogħdu barra minnu. Il-kontribuzzjoni tagħna hija biss waħda ġenerali għall-amministrazzjoni, għax għall-proġetti trid tagħmel kontribuzzjoni speċifika  u allura anke hemmhekk we are in control of the situation.  
Jiena m'għandix dubju li anke l-istati membri l-oħra newtrali ħarsu lejha fid-dettall din għax anke huma jagħtu importanza kbira lin-newtralita` tagħhom. Pero' nerġa` ngħid li aħna se nżommu għajnejna fuqha għax fl-ebda mument ma rridu nippreġudikaw jew b'xi mod immorru kontra l-Kostituzzjoni u kontra l-impenn tagħna li nħarsu n-newtralita` ta' pajjiżna.  Jiġifieri, wieħed għandu jżomm għajnejh fuqha din, pero' nista` ngħid li għandna l-għodda kollha biex nibqgħu in control of the situation.   

Sur President, ngħid ukoll li jekk tinqala' sitwazzjoni fejn wieħed iħoss li dan jista' jkun verament ta' preġudizzju - frankament ma naqbilx mal-pożizzjoni ta' l-oppożizzjoni minn dan il-lat għaliex inħoss li they are prejudging the issue -  hemm il-vantaġġ li npoġġu madwar mejda. Dan hu vantaġġ li rah kull stat membru ieħor, inkluż Ċipru, li bħalna m'huwiex membru tal-partnership for peace, l-Awstrija, l-Irlanda u l-Fillandja u l-Isvezja li bħalna huma pajjiżi newtrali. Dawn bħalna jifhmu li jkun aħjar li tinġabar madwar mejda waħda  għax hemmhekk għandek l-għodda biex iżżomm kontroll tas-sitwazzjoni.  

Finalment l-aġenzija nnifisha tagħtik il-mezz li inti dħalt b'ittra, u jekk trid toħroġ oħroġ, kemm tikteb ittra!  Għax biex tipparteċipa f’din l-aġenzija kemm tibgħat ittra u tgħid li trid tipparteċipa fiha, u jekk tħoss li trid toħroġ minnha terġa` tibgħat ittra oħra fejn tgħid li ma tridx tibqa` tipparteċipa. Dan mhux qed ngħidu biex nagħti parir lill-Malta Labour Party biex joħroġ mill-aġenzija imma qed nispjega kif inhuma l-affarijiet. Jien nieħu l-punt ta' l-Onor. Membru u nerġa’ ngħid li din se nżommu għajnejna fuqha. Pero' nemmnu li huwa ta' vantaġġ li nkunu madwar mejda u nipparteċipaw f'dawn l-istrutturi għax kemm jista' jkun għandna nipparteċipaw fl-istrutturi kollha ta' l-Unjoni Ewropea.

THE CHAIRMAN:  Xtaqt nagħmel domanda żgħira, Ministru.  Tista` tgħidilna x'se tkun il-kontribuzzjoni jew x'se tkun qed timplika l-kontribuzzjoni ta' Malta?  

  ONOR. MICHAEL FRENDO:  Il-kontribuzzjoni finanzjarja għal din is-sena se tilħaq is-somma ta' xi Lm400 u skond kif inhu pproġettat għas-sena d-dieħla, l-estimu huwa li tkun ta' madwar Lm5,000.

THE CHAIRMAN:  L-Onor. Brincat.

  ONOR. LEO BRINCAT:  Jiena napprezza dak li qed jgħid il-Ministru li l-intenzjoni tal-gvern hija li jimxi b'ċerta kawtela.  Fil-fatt, fil-bidu ta' l-intervent tiegħi jien stess stqarrejt li għalissa s-sehem tagħna fl-aġenzija jista' jkun wieħed limitat. Biss una volta dan il-kumitat jagħti l-endorsement tiegħu għas-sħubija tagħna f'din l-aġenzija, ovvjament ikun qed jagħti l-endorsement anke għas-sehem ta’ gvernijiet futuri, meta jista' jagħti l-każ, irrispettivament mill-kulur politiku, li jkun hemm gvernijiet li jagħtu interpretazzjoni differenti minn dik li għadu kif ta l-Onor. Frendo.  

Dan qed ngħidu aktar u aktar fil-kuntest li jekk wieħed jara d-dokument li kien ħareġ il-Kunsill ta' l-Unjoni Ewropea – qed ngħid għad-draft  Council Joint Action on the Establishment of A European Defence Agency datat 14 ta' Ġunju, 2004 u ċċirkolat lil permanent representatives -  hemm issib enfasi ħafna qawwija fuq il-kollaborazzjoni ma' alleanza militari, man-NATO. Issa aħna ma rridux niddemonizzaw lin-NATO, għalkemm ma naqblux magħha u m'aħniex membri tagħha, imma naħseb li dan in-namur kollu man-NATO imur kontra l-ispirtu tan-newtralita' jekk mhux kontra l-ittra f'termini legalistiċi kostituzzjonali.  Mingħajr ma ntawwal wisq nixtieq nikkwota żewġ istanzi, Mr Chairman. 

Dan id-dokument jagħmilha ċara li l-isteering board li se jkun responsabbli għad-day-to-day operations ta' din l-aġenzija, "may decide to invite on matters of common interest the NATO secretary-general."  Jiġifieri jista' jkun hemm ċirkostanzi fejn din l-aġenzija tħoss il-ħtieġa li tikkordina l-ħidma tagħha mas-segretarju ġenerali tan-NATO.  Għandi wkoll research document li huwa policy brief interessanti fuq din l-aġenzija li għadu kif tħejja mis-centre for European reform - is-soltu għallinqas il-briefs ta` dawn  ikunu bbilanċjati ħafna -  fejn qegħdin jagħmluha ċara – issa qed nikkwota minn opinjoni  u mhux minn dokument tal-kunsill innifsu – "that the  new agency will need to work especially closely with NATO." 

Waħda mir-raġunijiet li jagħtu hija li filwaqt li sal-lum kien hemm ċirkostanzi fejn in-NATO kienet responsabbli għal ċerti operazzjonijiet, huwa fatt magħruf li sa tmiem din is-sena l-peacekeeping operations fil-Bosnia se jiġu assunti min-naħa ta' l-Unjoni Ewropea.  Imma aktar minn hekk, għalkemm aħna m'aħniex arms producers, u jekk aħna arms procurers din żgur xi ħaġa limitata, xorta jibqa' l-fatt li bħala punto di partenza din l-aġenzija qed tgħid li: 

"The agency's proposals on what equipment European defence ministries should buy must complement NATO's ideas."

Jiġifieri qed jintqal ċar u tond li din l-aġenzija m'għandhiex taqbad u titlaq hi bi procurement strateġiku tagħha in isolation imma għandha tagħmel dan b'mod li jikkumplimenta l-ideat tan-NATO.  Anke jingħad li:

“The agency would also need to discuss its ideas with NATO officials to ensure compatibility."  

Dan mhux neċessarjament fuq ix-xiri ta' armamenti għax kif spjega tajjeb il-Ministru, waħda mill-funzjonijiet ta' l-aġenzija hija l-element ta' research and development.  

Żgur li enfasi li jagħmlu f'din l-aġenzija hija fuq dawk li jissejħu next-generation research, jiġifieri r-riċerka li se tkun meħtieġa għal ġenerazzjonijiet futuri għal dawk li huma armamenti.  Jiena ngħid li nagħmlu żball, naqblu jew ma naqblux ma l-aġenzija, jekk inħarsu lejha b'mod statiku, qiesna qed nieħdu X-ray taċ-ċirkostanzi kif inhuma llum. Jekk isseħibt fl-Unjoni Ewropea rrid nintrabat mar-regoli tagħha kif jevolvu matul is-snin. L-istess riżervi għandna hawnhekk illum, mhux biss dwar l-aġenzija kif qed titwaqqaf illum, imma dwar il-blank cheque li nkunu qed nagħtu lill-gvernijiet fil-futur, anke f'dik li hija koperazzjoni u kollaborazzjoni ma' xi alleanza militari bħalma hija n-NATO.  
THE CHAIRMAN:  Il-Ministru.

  ONOR. MICHAEL FRENDO:   Sur President, ma rridx nidħol f'battibekk għax naħseb li qed nagħmlu dibattitu serju, b’kull wieħed minna jesprimi  l-opinjoni u jagħti l-viżjoni tiegħu.  Jiġifieri dan li se ngħid m'huwiex f'sens ta' battibekk u lanqas biex ngħid li għandi raġun, għalkemm naħseb li għandi raġun. M'iniex se ngħidu għal xi skop għax napprezza u nirrispetta l-opinjoni ta' l-Onor. Brincat għar-rigward tal-konsiderazzjonijiet li għamel.  Pero' irrid ngħid li ma naqbilx li wieħed jiġi f'dan il-kumitat u jitkellem fuq din il-materja bħala li hija xi question ta' endorsement għax hawn qegħdin nagħtu arja għad-diskussjoni u nivventilaw l-opinjonijiet tagħna. 

Irrid nenfasizza li din mhix organizzazzjoni tan-NATO, li ma jmurx ikun hawn xi membri ta’ l-istampa .... (Interruzzjonijiet)  Naċċetta li l-Onor. Brincat ma qalx hekk, imma  fir-research document li semma hemm min jgħid li hemm issues ta' kompatibilita`.  Din hija xi ħaġa ta' l-Unjoni Ewropea u m'għandniex għalfejn nipparteċipaw fl-ebda proġett jekk ikun hemm in-NATO involuta fih. Għandna l-għażliet tagħna u nistgħu niddeċiedu li ma nipparteċipawx. Fi kwalunkwe każ, anke l-isteering board huwa suġġett għall-gwida politika tal-kunsill tal-ministri u aħna se nkunu qed nipparteċipaw f'dak il-livell ukoll. Fil-fatt kull każ jitqies on  a case by case basis.  
Aħna ħassejna l-bżonn, bħalma ħassew il-bżonn il-membri kollha ta' l-Unjoni Ewropea għajr għad-Danimarka li temmen li għandu jsir kollox through NATO – Denmark  hija membru tan-NATO u ma tridx tipparteċipa f'dak li qed jiġri fl-Unjoni Ewropea għar-rigward tad-difiża - li nkunu madwar mejda u nipparteċipaw. Issa wieħed jifhem li lkoll għandna l-obbligi kostituzzjonali tagħna u hija l-intenzjoni sħiħa tagħna li nżommu magħhom.  

THE CHAIRMAN:  L-Onor.  Asciak.

ONOR. MICHAEL ASCIAK:  Lill-Ministru nistaqsih jekk meta ngħidu crisis management aħniex qed nirriferu għall-earthquakes, eċċ. eċċ.?  U issa li ffirmajna biex nidħlu fl-EDA, x’inhi s-sitwazzjoni llum? Min huma l-pajjiżi li għandna agreement magħhom biex jiggarantulna s-sigurta’ ta’pajjiżna? X’kienet is-sitwazzjoni ta’ garanzija ta’ sigurta’ qabel ma dħalna għal dan l-agreement? 

ONOR. MICHAEL FRENDO: Insib diffikulta` li nirrispondi għal din l-aħħar mistoqsija għax ma nħossx li hija rilevanti għall-aġenzija nnfisha.  Din mhijiex aġenzija ta’ difiża. Dan mhux ġej xi ħadd jiddefendina f’xi mument ta’ bżonn.  Bir-rispett kollu, naħseb li hawn min qed  jibbaża fuq l-isem ta’ din l-aġenzija aktar milli fuq il-kontenut. Din mhijiex xi aġenzija li permezz tagħha qegħdin nistabbilixxu li xi ħadd jiġi biex jiddefendina. Assolutament mhux hekk.  Din hija aġenzija li għandha biss skop limitat. Għalhekk qrajt l-iskop tagħha bil-long title li kellha fil-bidu għax jekk wieħed jillimita ruħu għax-short title, tista’ tinbet fih daqsxejn ta’ apprehension u anke daqsxejn ta’ misconception.  Imma fil-fehma tiegħi ma jidħolx il-każ li aħna għandna trattat militari ta’ difiża  ma’ l-Italja u li l-Italja hija membru tan-NATO.  Ma naħsibx li dan huwa relevanti għal din l-issue, Mr Chairman.  

Dwar l-issue ta’  crisis management  irrid ngħid li dan jista’ jkun fuq diversi livelli - jista’ jkun f’livell ta’ state failure jew humanitarian crisis -   pero’ inti dejjem għandek l-għażla li ma tipparteċipax.  Aħna nafu li bħala pajjiż newtrali rridu nimxu mal-Kostituzzjoni tagħna, u allura jista` jkun hemm sitwazzjonijiet ta` crisis management fejn aħna ma nistgħux nipparteċipaw għaliex din hija marbuta man-newtralita’ tagħna.  Pero’ jista’ ukoll ikun hemm sitwazzjonijiet umanitarji fejn wieħed ikun qed jagħti xi forma ta’ għajnuna fejn aħna nistgħu nipparteċipaw ukoll. Pero’ din ma toħroġx mill-aġenzija għaliex l-aġenzija qiegħda biss biex tiżviluppa l-kapaċitajiet li tagħmel hekk, għax m’hemm l-ebda deċiżjoni li  per eżempju  tgħidlek biex tmur tagħti għajnuna umanitarja x’imkien.  

Din hija aġenżija li tgħin l-iżvilupp tal-kapaċita` ta’ crisis management, imma d-deċiżjoni tidħolx jew le għall-peacekeeping jew għal xi forma ta’ għajnuna biex pajjiż jerġa’ jsib l-istabilita` tiegħu tittieħed band’oħra. Din tittieħed bħala parti normali mill-istrutturi ta’ l-Unjoni Ewropea, jiġifieri mis-CFSP u l-ESDP. F’dak l-istadju inti għandek kontroll sħiħ ta’ dak li trid tagħmel.  Inti għandek kontroll sħiħ tridx tidħol f’ħaġa jew le u allura kulħadd jidħol f’dak li jidhirlu li hu ġust u dejjem fil-parametri tal-kostituzzjoni u tal-liġijiet tiegħu.

  ONOR. EVARIST BARTOLO : Il-Ministru enfasizza ħafna li l-EDA hija project- oriented u enfasizza wkoll li l-gvern se japprowċja l-parteċipazzjoni on a case by case basis.  S’issa x’nafu dwar x’tipi ta’ proġetti speċifiċi se tagħmel l-EDA? Qed nagħmel din il-mistoqsija għaliex jekk l-EDA innifisha għadha mhijiex f’pożizzjoni li tgħid x’inhuma dawn il-proġetti, jista` jkun li għaġġilna wisq u ma ħallejniex dawn il-proġetti jibdew jiċċaraw daqsxejn irwieħhom?  Għax minn ċerti laqgħat ma’ elder statesmen kollegi tagħna Franċiżi jidher li hemm dibattitu qawwi għaddej fl-Unjoni Ewropea. 

Hemm min irid li l-Unjoni Ewropea ma tibqax nana militari, speċi jixtieq jaraha tieħu pożizzjoni ekonomika u politika meta fil-verita’ m’għandhiex is-saħħa militari,   bażikament bl-Istati Uniti tagħmel li trid fuq il-palk dinji.  Imbagħad hemm min iżomm lura lill-Unjoni Ewropea biex jekk  tieħu passi fuq din il-ħaġa, teħodhom b’mod sekondarju jew kważi sottomess għan-NATO.  Allura jien qed nifhem tajjeb li, per eżempju, f’din l-EDA jista’ jkun hemm proġetti bħal dawk li l-Unjoni Ewropea pprovat tagħmel bil-European fighter  jew li tiżviluppa, fejn naf jien, ċerti tipi ta’ armamenti għat-theatre of war?  

  ONOR. MICHAEL FRENDO:  Din l-aġenzija għadha fil-bidu tagħha u żgur li  m’hemm l-ebda proġetti speċifiċi li wieħed jista’ jgħid li se jsir hekk jew hekk.  Naturalment hemm ċerti general lines imma mill-bqija għad m’hemm xejn deċiż ħlief li kulħadd wera li jrid jipparteċipa f’dan il-proġett ġeneriku ta’ aġenzija b’dawn it-tip ta’ objectives. Il-pajjiżi kollha, inkluż Malta, setgħu għażlu li jgħidu: Let’s wait and see.  Ovvjament dik hija option li dejjem għandek.  Aħna ħassejna li għandna nidħlu f’din l-aġenzija għax mid-diskussjonijiet li kien hemm fl-Unjoni Ewropea kien jidher li kuħadd se jidħol fiha.   L-uniku pajjiż li mhux se jidħol huwa d-Danimarka, Mr Chairman.  

Mhux se jidħlu d-Daniżi mhux għax għandhom xi ħaġa kontra li jkun hemm kollaborazzjoni ta’ difiża imma għax jemmnu li dik hija xi ħaġa tan-NATO u mhux ta’ l-Unjoni Ewropea.  Kif qal ġustament l-Onor. Bartolo, hemm ħafna nies li jiddibattu x’għandha tkun l-Unjoni Ewropea.  Hemm dawk li jaħsbu li l-Unjoni għandu jkollha s-saħħa militari u hemm min jaħseb li s-saħħa militari għandha tkun fin-NATO, bħalma taħseb id-Danimarka.  Jiena naħseb li importanti nifhmu li l-Unjoni Ewropea hi iktar b’saħħitha bil-pajjiżi newtrali milli mingħajrhom, anke għar-rigward ta’ sigurta’ u politika barranija.  U f’dawn iċ-ċirkostanzi ma xtaqniex li aħna nkunu l-uniku pajjiż barra minn din l-aġenzija. Meta rajna s-salvagwardi kollha, minkejja dan li qed isemmu l-Onor. Bartolo u l-Onor Brincat, dehrilna li jkun aktar ta’ benefiċċju għalina li nkunu madwar mejda.  

Kieku ma kellniex it-tools at our disposal kont ngħid, let’s wait and see, imma kien jidher ċar li għandna l-għodda kollha at our disposal.  Nerġa’ ngħid li veru li hemm daqsxejn ta’ element ta’ wait and see minn kulħadd. Jiġifieri minn dak li qed nara mid-dokumenti u minn kif qed jaġixxu l-membri, nista` ngħid li kulħadd qed jara kif se tiżviluppa din l-aġenzija.  Pero’ għandna dan l-element ta’ wait and see minn ġewwa rather than wait and see minn barra. Jiġifieri kien hemm l-għażla li inti tmur madwar mejda u tara kif se jiżviluppaw l-affarijiet ladarba għandek kontroll tas-sitwazzjoni.

  THE CHAIRMAN:  Iktar rimarki? L-Onor. Brincat.

ONOR. LEO BRINCAT: Sur President, il-preokkupazzjonijiet l-aktar ta’ tħassib għalina bħala grupp parlamentari, apparti mill-provvedimenti kostituzzjoniali tan-newtralita`, huma li l-ewwelnett wieħed mill-għanijiet prinċipali ta’ din l-aġenzija huwa “to cooperate in purchasing and developing military equipment.”   Aħna nħossu li fil-każ tagħna bħala pajjiż newtrali din tkun kontra l-ispirtu tan-newtralita’, għalkemm hemm pajjiżi newtrali li għandhom industrija ta’ l-armamenti tagħhom.  

It-tieni nett jippreokkupana ħafna l-fatt li f’diversi defence magazines stajna naqraw li kien hemm lobbying intensiv u qawwi fl-istadju formattiv ta’ din l-aġenzija min-naħa tas-settur ta’ l-industrija ta’ l-armamenti biex din l-aġenzija jkollha snien kemm tista’ għaliex huma jixtiequ  jikkompetu anke mas-suq Amerikan, minkejja li dawn ovvjament ħafna minnhom huma alleati fi ħdan in-NATO.  

It-tielet fattur li jżommna  lura huwa li nonostante l-istand tal-Gvern Malti li jidher li jixtieq iżomm pożizzjoni daqsxejn arretrata għallinqas f’dan l-istadju, paragraph (2) ta’ article 1 tad-draft Council Joint Action on the establishment of a European Defence Agency jgħid hekk:

“The agency shall act under the Council’s authority in support of the CFSP and the ESDP,”.

Għaldaqstant minħabba dawn it-tliet fatturi nkomplu nsostnu l-pożizzjoni tagħna bħala Labour Party. Dan qed ngħidu biex nuri li din il-pożizzjoni qegħdin neħduha mhux biex infettqu jew nostakolaw il-politika tal-gvern f’dan ir-rigward, imma għax konsistenti mat-twemmin tagħna.

THE CHAIRMAN: Onor. Brincat, id-dokument li qed tikkwota minnu jista’ jitqiegħed fuq il-mejda?  

  ONOR. LEO BRINCAT: Dan huwa dokument pubbliku, pero` issa nagħmlilkom kopja tiegħu għax kopja waħda biss għandi.   

  THE CHAIRMAN: Grazzi. Irrid ninforma lill-kumitat li l-Ministru għadu ġej minn żjara importanti ħafna fil-Libja u jiena tlabtu, dejjem jekk il-ħin jippermettilna, biex forsi jagħmel preżentazzjoni – qed ngħid forsi fis-sens ta’ ħin għax fil-verita’ l-Onor. Frendo mill-ewwel wera d-disponibilita’ tiegħu li jagħmilha – dwar din iż-żjara ta’ jumejn fil-Libja.  

Ngħaddu issa għat-tieni item li huwa l-General Affairs and External Relations Council li l-Ministru Frendo attenda għalih nhar it-Tnejn tal-ġimgħa l-oħra fi Brussell.


GENERAL AFFAIRS AND EXTERNAL RELATIONS COUNCIL MEETING

  ONOR. MICHAEL FRENDO:  Sur President, naturalment biex nidħlu fl-issues kollha tal-GAERC nieħdu ħafna iktar minn siegħa u allura ma nagħmlux ħażin jekk nikkonċentraw fuq xi issue partikolari, għaliex nista’ ngħid li kien hemm deċiżjonijiet li għandhom x’jaqsmu ma’ l-Unjoni Ewropea dwar il-Bosnia Herzegovina; kien hemm laqgħa bejn il-ministru ta’ l-affarijiet barranin tal-gvern interim Iraqi  u l-ministri ta’ l-affarijiet barranin tal-pajjiżi ta’ l-Unjoni fejn Hoshiyar Zibari tkellem dwar is-sitwazzjoni ta’ pajjiżu;   u kien hemm ukoll issues oħra dwar il-Middle East, dwar is-Sudan u anke dwar id-WTO, kollha punti dawn li ġew diskussi u wħud minnhom għadhom mhux konklużi. 

Jien ipparteċipajt fid-diskussjoni fuq il-Middle East li kienet marbuta wkoll ma’ l-advisory opinion  ta’ l-ICJ fuq il-konsegwenzi tal-ħajt diviżorju fit-territorju Palestinjan okkupat. Fuq din l-issue nista’ ngħid li l-pożizzjoni tagħna hija li aħna nilqgħu din id-deċiżjoni tal-qorti internazzjonali dwar il-ġustizzja u nħossu li dan ir-ruling innifsu jikkonferma legalment il-pożizzjoni politika li kienet ħadet l-Unjoni Ewropea, u cioe’ li dan il-ħajt ma jgħinx għas-soluzzjoni tal-konflitt fil-Middle East. Importanti li l-komunita` internazzjonali tirrispetta din id-deċiżjoni, u qegħdin infittxu li jkun hemm pożizzjoni kordinata min-naħa ta’ l-Unjoni. Naħsbu li din tkun ħaġa tajba għaliex tagħti saħħa lill-kredibilita’ tar-rwol ta’ l-Unjoni  fil-Middle East process.  

Issa jekk l-Unjoni Ewropea hux se jirnexxilha jkollha pożizzjoni kordinata jew le, anke fir-rwol tagħha fil-kwartett, hija xi ħaġa li wieħed irid jistenna, pero’ bla dubju ta’ xejn dan il-ħajt huwa parti mill-problema u mhux parti mis-soluzzjoni.  Dik hija l-pożizzjoni li ħadna u nixtieq li din tiġi kkordinata mill-Unjoni Ewropea għax fil-verita’ dak huwa l-kordinament li jsir ħafna drabi fil-Ġnus Magħquda. Jekk dan il-kordinament ma jasalx, naturalment wieħed  imbagħad jagħmel il-pożizzjoni tiegħu.  Tajjeb ukoll li ngħid li l-laqgħa ma' Hoshiyar Zibari kienet interessanti ħafna, Mr Chairman. 

Bħalissa l-gvern ad interim li hemm fl-Iraq għaddej minn sitwazzjoni diffiċli ħafna,  u l-ministru ta’ l-affarijiet barranin esprima ruħu fis-sens li hu jħoss li jridu jagħmlu minn kollox biex jegħlbu dan il-perijodu tal-bidu fejn se jkollhom diversi attakki u diversi problemi fejn tidħol is-sigurta’. Pero’ dan jemmen li l-unika triq hija li jkomplu għaddejjin bix-xogħol tagħhom biex ikun hemm elezzjoniijet demokratiċi, naturalment wara li jkunu kkonkludew il-qafas ta’ kif se tkun il-kostituzzjoni  finalment, għax hemm anke dik id-diskussjoni għaddejja. 

Hoshiyar Zibari għamilha bl-iktar mod ċar li għandhom diffikultajiet ta’ sigurta’ - m’hemmx għalfejn jgħidha hu għax kulħadd jista’ jara l-affarijiet kif inhuma sejrin - u kien hemm espressjonijiet ta’ solidarjeta’ ma’ l-Iraq,  bl-Unjoni Ewropea titkellem u tara x’tista’ tagħmel biex jissaħħaħ dan il-proċess.  Jidher ċar li Zibari kien qed jitkellem fuq ċirkostanzi fejn huwa jara li huma grupp transitorju u mhux grupp li se jkun hemmhekk fit-tul.  Naħseb li dawn kienu l-punti saljenti li ħarġu minn din il-laqgħa li kellna mal-ministru ta’ l-affarijiet barranin Iraqi, Mr Chairman. 

  THE CHAIRMAN: Xtaqt nistaqsi x’inhu l-assessment tiegħek dwar il-livell ta’ ottimiżmu jew pessimiżmu ta' Zibari u tal-Gvern Iraqi fid-dawl tas-sitwazzjoni li hemm fl-Iraq.  Mill-mod li tkellem bih kif  taħseb li qed iħares lejn is-sitwazzjoni, b’mod ottimist, pessimist jew forsi anke realist?  L-Onor. Brincat.

  ONOR. LEO BRINCAT:  L-ewwelnett fuq nota pożittiva nixtieq nikkongratula lill-Ministru għall-mod ċar kif tkellem dwar il-kwestjoni ta’ ’l hekk imsejjaħ ħajt diviżorju tal-Middle East. Naħseb li l-Onor. Frendo mhux biss kien luċidu imma ħa wkoll a firm position li aħna bħala oppożizzjoni nibbakkjaw all the way u nixtieq nirreġistra l-apprezzament tagħna għal dan.  

Fuq il-kwestjoni ta’ l-Iraq fuq livell prattiku, nistaqsi lill-Ministru kemm l-Unjoni Ewropea tara possibbilta’ li tgħin,  jekk mhux fix-short-term fil-medium-to-long term, lis-soċjeta’ Iraqqina  b’non-military means, kemm f’dak li huwa tisħiħ tas-civil society u kemm f’dak li huwa institution-building,  li nimmaġina li se jkun hemm bżonn li jsir anke ‘l hinn mill-elezzjonijiet ġenerali nfushom li se jsiru aktar tard? 

  THE CHAIRMAN:  L-Onor. Asciak.  

  ONOR. MICHAEL ASCIAK:  Jien xtaqt li l-Ministru jagħtini idea ta’ xi rwol eżatt - għax għandi mistoqsija kbira fuqha din - qed tilgħab l-Unjoni Ewropea fil-Middle East.  Naf li għandha l-envoy tagħha, pero’ nixtieq inkun naf eżatt ir-rwol ta’ l-envoy ta’ l-EU fil-Middle East discussions li hemm għaddejjin.

  THE CHAIRMAN: L-Onor. Bartolo.

  ONOR. EVARIST BARTOLO:  Se nkompli ma’ dak li għadu kemm qal l-Onor. Asciak.  Ftit tax-xhur ilu bil-kwartett u bir-roadmap kellna t-tama li forsi jista’ jkun li naslu x’imkien flimkien ma’ l-Istati Uniti u r-Russja. Imma issa bis-sitwazzjoni kif inhi f'Iżrael, bis-sitwazzjoni kif inhi fost il-Palestinjani nfushom u bl-elezzjoniijet Amerikani wara l-bieb, min-naħa ta’ l-Unjoni Ewropea tarah għadu kmieni wisq biex toħroġ xi xejra ġdida ta’ kif hi se tkun preżenti biex tagħti sehemha għal soluzzjoni tant u tant diffiċli fil-Lvant Nofsani? Ngħid sew jekk ngħid li bħalissa wieħed qed jistenna ż-żmien għaddej biex l-affarijiet isiru ftit aktar  qabel ma terġa’ tittieħed inizjattiva ġdida? 

Qed nistaqsi dan għax nafu li anke l-Istati Uniti nnifisha li suppost kienet qed tieħu sehem fil-kwartett daqs l-oħrajn, spiċċat ħadet l-inizjattiva fuq l-irtirar minn Gaza waħedha ma’ Israel mingħajr ma lanqas biss informat lill-Unjoni Ewropea.  X’inhu l-feeling tal-Ministru f’ħaġa bħal din?

 THE CHAIRMAN: Il-Ministru.

  ONOR. MICHAEL FRENDO: Sur President, ma rridx nagħti l-impressjoni li qiesni se nsib is-soluzzjoni jien għall-kriżi tal-Middle East għaliex din hija kobba mħabbla u wieħed irid japprofondixxi kemm jista’  anke fuq dak li qiegħed isir.  Waħda mill-affarijiet li se jiġu diskussi fil-ministeru f’laqgħa li jiena tlabt li tiġi organizzata għall-ambaxxaturi residenti hija biex bħala pajjiż, bħala kumitat u bħala gvern, ikollna daqsxejn iktar diskussjoni u naraw ukoll x’kontribut nistgħu nagħtu,  għaliex aħna wara kollox irridu nkunu proattivi għall-paċi li taffettwa lilna wkoll f’reġjun li huwa tant marbtut  magħna.   Ħalli nitkellem daqsxejn fuq l-Iraq, Sur President. 

Bħal ħafna nies li qegħdin fil-gvern ad interim ta' l-Iraq, Zibari għadda minn ħafna esperjenzi fil-ħajja tiegħu. Dawn in-nies kollha għaddew minn diversi esperjenzi u allura naħseb li huma realisti f’dak li qed jagħmlu, u fil-fehma tiegħi huma wkoll kuraġġużi. Minn kliemu u anke minn għemilu, Zibari jidher li huwa persuna li għandu commitment u jixtieq li pajjiżu  jinqala’ minn din il-ħaġa li qiegħed fiha u jiżviluppa bħala pajjiż b’saħħtu fil-Lvant Nofsani.  Wara kollox l-Iraq huwa pajjiż li rridu narawh fl-isfond taċ-ċivilta’ u fl-isfond kulturali tiegħu u ma rridux narawh fis-sitwazzjonijiet ta’ barbariżmu li sfortunatament għandna hemmhekk.   Jiena ħassejt li hemm ottimiżmu kawt, pero’ l-iktar ħaġa li laqtitni hija li hemm sens ta’ determinazzjoni u  rieda soda.  Naħseb li dik ħarġet ċara ħafna u impressjonat lil ħafna nies, Mr Chairman.  

Għar-rigward ta’ kif l-Unjoni Ewropea tista’ tgħin, nista` ngħid li fil-verita’ l-Unjoni vvotat ħafna flus għall-Iraq u anke għażlet kif tqassamhom dawk il-flus. M’għażlitx li titfagħhom fil-fond li hemm amministrat mill-forza multilaterali imma għażlet li titfagħhom fil-fondi ta’ l-organizzazzjonijiet internazzjonali multilaterali u allura qassmithom through l-aġenziji tal-UN b’mod mill-iktar trasparenti.  Naħseb li għamlet għażla tajba u kien hemm diskors ukoll kif tista’ taħdem biex issaħħaħ is-soċjeta’ ċivili.  F’dak il-livell ta’ diskussjoni bejn il-foreign ministers ma kienx hemm issues ta’ action plans u issues ta’ kif isiru l-affarijiet.

L-Onor. Asciak staqsa dwar x’inhu r-rwol ta’ l-envoy ta’ l-Unjoni Ewropea fil-Middle East discussions. Fil-fehma tiegħi hemm bżonn li l-kwartett jaħdem bħala kwartett u li jkun b’saħħtu f’dan ir-rigward. Naħseb li hawnhekk hawn daqsxejn dgħjufija f’dan il-mument, anke fil-pożizzjoni ta’ l-Unjoni. Għaliex? Għax importanti li mhux biss l-envoy imma anke l-high representative ta’ l-Unjoni jieħu parti f’dan il-proċess ta’ djalogu. Jiena naħseb li inevitabbli li jiġri hekk, pero’ jidher li f’dan il-mument hemm ċerti diffikultajiet biex jiġri hekk. Il-fehma tiegħi hi li jkun diffiċli ħafna li jkun hemm paċi fil-Middle East mingħajr ma l-Unjoni Ewropea tkun involuta bħala honest broker. Għallinqas hekk nemmen u hekk naħseb li għandna naħdmu, Sur President.

L-aħħar punt li xtaqt nagħmel huwa li bħala stat ta’ fatt, kif jaf kulħadd, l-Unjoni Ewropea hija l-akbar donor tal-poplu Palestinjan għar-rigward ta’ l-occupied territories.
  THE CHAIRMAN: Baqgħalna ftit ħin ieħor u forsi l-Ministru jista` jagħtina xi ftit dettalji dwar il-mawra tiegħu fil-Libja.

 ONOR. MICHAEL FRENDO: Sur President, il-Libja kien l-ewwel pajjiż li żort bħala ministru ta’ l-affarijiet barranin, u għażilt li nagħmel dan għaliex permezz ta’ hekk  ridt nibgħat messaġġ ċar li Malta trid tara jissokktaw ir-relazzjonijiet storiċi li ġew żviluppati across the board, across a particular spectrum, li bdew eżattament wara li sirna membru tal-komunita’ internazzjonali u pajjiż sovran indipendenti. Fil-fatt waħda mill-ewwel ambaxxati li Malta fetħet kien fl-1965 fi Tripli, u nista` ngħid li għamlet akkwist anke finanzjarju għaliex kien investiment tajjeb. Il-messaġġ li wassalt jien, barra li huwa wieħed ta’ ħbiberija u ta’ kontinwita`, huwa messaġġ li aħna pajjiż sensittiv ħafna għall-kultura u għall-poplu Libjan, sensittivita’ li l-Maltin iġorruha  magħhom anke meta jipparteċipaw f'fora Ewropej. Irrid ngħid  li dan kien ukoll messaġġ daqsxejn personali ta’ introduzzjoni mal-counterpart tiegħi fil-Libja. 

Matul din iż-żjara jiena ddiskutejt diversi punti, prinċipalment dwar kif nistgħu niffaċilitaw il-ħruġ tal-visas għal dawk li jkunu jridu jżuru l-Libja.  L-idea hi li nassiguraw li jkun hemm dan il-moviment liberu ta’ persuni bejn iż-żewġ pajjiżi. Filwaqt li aħna qegħdin nagħmlu minn kollox biex insaħħu dan, irridu li jkun hemm ukoll il-livell ta’ reċiproċita’ - u hemm rieda tajba ħafna min-naħa Libjana - biex nassiguraw li jkun hemm ċertu livell ta’ streamlining u din il-ħaġa nagħmluha iktar fattibbli.  

Fil-Libja  kelli żewġ laqgħat, l-ewwel waħda  ma’ Suleiman Al-Shahumi, is-segretarju għall-affarijiet barranin tal-Kungress Ġenerali tal-Poplu tal-Libja. Miegħu kelli diskussjoni interessanti ħafna fejn tkellimna b’mod ġenerali fuq ir-relazzjonijiet ta’ bejn Malta u l-Libja. Imbagħad kelli wkoll laqgħa ma’ Abdulrahman Shalgam, il-ministru ta’ l-affarijiet barranin tal-Libja. Din id-diskussjoni kienet ukoll dwar ir-relazzjonijiet tagħna kif żviluppaw u kif għandna nagħmlu biex insaħħuhom.

Pero’ f’din id-diskussjoni tkellimna wkoll fuq ċerti issues partikolari, fosthom dik tal-visas u tad-djalogu politiku. Iddiskutejna wkoll affarijiet internazzjonali u affarijiet ta’ interess għal-Libja versu l-Unjoni Ewropea u issues dwar il-Barcelona process,  il-Euro-Med, eċċ. eċċ.  B’riżultat ta’ dan saru anke meetings oħrajn li ma kenux ippjanati, u nhar il-Ħadd kelli l-possibbilta’ li niltaqa’ ma’ Mohamed el-Taher Siyala, id-deputy foreign affairs minister li miegħu ddiskutejt issues  biex inħaffu l-proċess tal-visas, u kelli wkoll working lunch ma’ Suleiman Al-Shahumi  u ma’ l-istess Siyala.

Jien inħoss li din kienet laqgħa pożittiva u kkomunikajna ma’ xulxin mhux biss bil-kliem, għax anke bil-mod kif saret iż-żjara aħna wrejna li rridu naħdmu u nżommu relazzjoni viċina.  Il-Libja huwa pajjiż fejn jaħdmu ħafna Maltin u fil-fatt anke kelli okkażjoni ninawgura showroom ta’ l-għamara ta’ ditta Maltija fi Tripli, showroom ta’ livell pjuttost għoli li qed tagħmel parti mix-xogħol tagħha f’Malta u parti oħra fil-Libja u tbigħ direttament minn retail outlet tagħha flimkien ma’ partner Libjan għas-suq Libjan.  Hemm ukoll nies oħrajn li nvestew f’dan it-tip ta’ xogħol u jidher ċar li fil-Libja hemm arja ta’ inkoraġġiment għal foreign direct investment.  Ċertament il-Libja trid tiddiversifika l-ekonomija tagħha u tmur aktar ‘il bogħod mill-ekonomija taż-żejt u tiżviluppa diversi setturi, inkluż it-turiżmu, l-industrija u anke s-servizzi. 

  THE CHAIRMAN:  L-Onor. Brincat.

  ONOR. LEO BRINCAT: Sur President,  jista` il-Ministru jgħid kemm jarah qawwi l-impenn fil-proċess ta’ riforma li hemm għaddej fil-Libja bħalissa, liema proċess naqraw u nisimgħu ħafna fuqu u dan l-aħħar anke kellna lill-Ambaxxatur Libjan għal Malta jindirizzana f’dan is-sens? Mid-diskussjonijiet li l-Onor. Frendo kellu fil-Libja, ħax l-impressjoni li xi problemi li jista’ jkun għad hemm pendenti dwar il-Euro-Med process u s-sħubija prospettiva tal-Libja  jistgħu jiġu ssorvolati fil-ġejjieni qarib?  

  ONOR. MICHAEL FRENDO:  Fuq l-ewwel mistoqsija nista` ngħid li ħassejt li kien hemm impenn qawwi min-naħa ta’ dawk li tkellimt magħhom. Mid-diskussjonijiet li kelli ma’ l-Ambaxxatur u ma’ dawk  li jirrappreżentaw lil Malta u li jgħixu hemmhekk bħala komunita’ Maltija,  magħmula minn dawk li joqogħdu hemmhekk  kważi b’mod permanenti u minn dawk li jagħmlu ħafna żmien hemmhekk – ma’ dawn ta’ l-aħħar kelli okkażjoni niltaqa’ fil-grounds ta’ l-ambaxxata stess – jidher ċar li hemm arja ġdida u mpenn serju għall-ftuħ ekonomiku.  Naturalment hija daqsxejn ta’ change kulturali  minn pajjiż li kien ekonomikament magħluq biex jiftaħ kompletament il-barriers u naħseb li issa wieħed irid jara kemm se jtul dan l-istadju ta’ transizzjoni.  M’għandix biżżejjed konoxxenza  tas-sitwazzjoni biex ngħid hux se jdum ftit jew hux se jdum ħafna, pero’ milli stajt nara jien inħoss li fil-verita’ there’s  a steady move u d-direzzjoni hija ċara.  

L-Onor. Brincat staqsieni wkoll dwar il-Euro-Med process u s-sħubija prospettiva tal-Libja. Ħalli nibda mill-pożizzjoni tagħna. Il-pożizzjoni tagħna hija li għandna nagħmlu minn kollox biex il-Libja nintegrawha fil-komunita’ internazzjonali u anke fil-proċess ta’ Barcelona, li huwa proċess li lilna jinteressana intimament u għandna ngħinu b’kull mod possibbli biex dan isir.  Nafu li hemm issues pendenti għax min-naħa tal-Germanja hemm l-issue tal-La Belle u hemm ukoll l-issue tal-mediċi Bulgari. Pero` naħseb li jekk wieħed isegwi bir-reqqa dak li qed isir - anke hawnhekk kellna diskussjonijiet b’mod ġenerali fuq dawn il-materji -  inħoss li anke dan il-proċess, anke jekk ma nistax ngħid hux se jsir malajr, huwa proċess li d-direzzjoni tiegħu tidher li hija lejn il-parteċipazzjoni.  

Malta fil-fehma tiegħi, b’lealta’ sħiħa għal sħabha fl-Unjoni Ewropea, għandha tagħmel minn kollox biex tgħin u tiffaċilita’ dan il-proċess għaliex, kif għedt, inħoss li aħna għandna sensittivita’ partikolari għar-realtajiet Libjani. Fil-fatt, l-iskop  taż-żjara tiegħi kien biex nagħti messaġġ ċar lill-poplu u lill-awtoritajiet Libjani li aħna sensittivi u qegħdin hawnhekk biex inkunu interlokuturi u biex nagħmlu minn kollox biex ngħinu fl-integrazzjoni tal-Libja fost il-komunita’ internazzjonali, b’lealta’ għall-pożizzjoni tagħna fl-Unjoni Ewropea.  Fil-fehma tiegħi nħoss li l-Libja għandha tidħol kemm jista` jkun malajr fil-proċess ta’ Barcelona għax naħseb li dan ikun ukoll ta’ ġid għall-Barcelona process innifsu. Grazzi

  THE CHAIRMAN: Grazzi.  Għal-lum nistgħu nieqfu hawn. Nirringrazzjakom.  

Fid-9.20 p.m. il-Kumitat aġġorna għal data oħra.  

